
 Boed tangnefedd dros Ŵyl y Nadolig a Blwyddyn Newydd 
llawn Bendithion i holl aelodau Hope-Siloh

Iau, 20 Rhagfy 5:30 Parti Nadolig yr Ysgol Sul

Sul 23 Rhagfyr 9:45 Gwasanaeth Nadolig y Plant a’r Bobl Ifainc – Drama’r Geni 

Sul 23 Rhagfyr  6:00 Gwasanaeth Golau Cannwyll yn y Neuadd 

Dydd Nadolig 9:00  Gwasanaeth Cymun Undebol Dydd Nadolig

Gwasanaeth Operation Christmas Child

Unwaith yn rhagor eleni, cynhaliwyd gwasanaeth arbennig i nodi ein cyfraniad fel eglwys i apêl ‘Operation Christmas Child’.  Roedd y gwasanaeth o dan ofal Iwan, Luned, Marc a Nest, a dangoswyd DVD yn egluro sut mae rhai o’r bocsys yn cael eu dosbarthu.  Casglwyd nifer sylweddol o focsys esgidiau wedi eu lapio mewn papur lliwgar Nadoligaidd a derbyniwyd rhoddion ariannol hefyd.  Diolch i chi gyd am eich haelioni.

Gwasanaeth Diolchgarwch

Roedd yn fraint cael croesawu Mrs Val Newton, sylfaenydd ‘Wales Romania Aid’ i’n gwasanaeth diolchgarwch eleni. Amlinellodd y gwaith pwysig mae’n cyflawni gydag amryw o deuluoedd sydd yn byw mewn tlodi enbyd, a diolchodd i ni fel eglwys am ein cefnogaeth. Diolch i bawb am ymateb mor hael i’r apêl. Anfonwyd rhoddion sylweddol o duniau o gig, pysgod, a ffrwythau i’r anghenus, ac yn ychwanegol casglwyd swm sylweddol o arian i gynorthwyo gyda chostiau cludiant.

	Gweinidog:     Y Parch. Llewelyn Picton Jones, BSc, MEd

                       50 Heol Glanffrwd, Pontarddulais, Abertawe, SA4 1QE

                       01792 882889       Lpicjones@aol.com                    


	Gair y Gweinidog 


Beth yw pwrpas y Nadolig?  Gallwn gynnig nifer o atebion, megis ymlacio’n braf gyda’r teulu, codi’n hwyr a darllen llyfr yn hamddenol, gwahodd y teulu atom a sgwrsio heb orfod edrych ar y cloc, a chyda’r  nos, mynd allan gyda ffrindiau am bryd o fwyd, neu ymuno â dathliadau amrywiol gymdeithasau. Gallwn ddathlu’r Nadolig hefyd drwy ymweld â chyfeillion, ac yn arbennig y rhai sy’n unig yn eu cartref neu’n wael yn yr ysbyty. Mae llawer o’r awgrymiadau hyn yn ardderchog, ond yr hyn sy’n rhoi gwir bwrpas i’r Nadolig yw cyflawni’r cyfan yn ysbryd ac yn enw Iesu Grist, a’n bod yn rhoi

· y  lle canol iddo yn ein bywyd o ddydd i ddydd,

· y lle canol iddo wrth fynd allan gyda’n ffrindiau,

· y lle canol iddo wrth ymweld â chyfeillion a chymdogion,

· y lle canol iddo wrth estyn cymorth i’r newynog, a’r lle canol iddo yn ein haddoliad.

Mae’r gair NADOLIG yn anghyflawn heb y ddwy  lythyren olaf, sef  ‘I’ a ‘G’ – Iesu Grist. Iesu Grist sy’n rhoi ystyr llawn i’r Nadolig, ac ef yw gwrthrych ein ffydd a thestun ein cân. 
                                                         (‘Coronwch Ef yn Ben’ - John Lewis Jones) 
	Neges i’r Plant


Nadolig Frondeg, Cross Street (gan Ifor Miles)
Doedden ni fel plant ddim yn brin o nwyddau adeg y Nadolig. Roedd hi’n gyfnod o dlodi serch hynny a nifer o deuluoedd yn gorfod gwario’u pres yn ofalus iawn. Roedd gan fy nhad a’m mam siop ffrwythau, llysiau a physgod ar gornel Stryd Glynllwchwr gyferbyn a siop melysfwydydd a pharlwr hufen ia Tas Harries ac oherwydd hyn y byddent yn sicrhau toreth o felysion a ffrwythau i ni’r plant ieuengaf. Gallwch ddychmygu’r cynnwrf, y chwerthin a’r sbri wrth inni baratoi mynd i’n gwelyau ar Noswyl Nadolig. Yn gyntaf byddem yn clymu’n hosanau gwlanen, hirion ar fframyn waelod y gwely gan weddio y byddant yn llawn i’r ymylon erbyn y bore. Ni siomwyd ni byth! Byddai’r sanau llydan a hir, yn y bore bach, wedi chwyddo dan faich orennau, afalau, datys, losins siocled a nifer o deganau bychain. Onid oedden ni’n blant lwcus?
	                                          Cymdeithas Cyfeillion 


Roedd pawb wrth eu bodd yng Nghlwb Rygbi Pontarddulais  brynhawn Ddydd Sul, Hydref 14. Mynd yno i giniawa wnaethom i ddathlu'r Cynhaeaf a chawsom fwyd danteithiol iawn. Dyma achlysur agoriadol rhaglen y Gymdeithas am y flwyddyn 2012-2013. Roedd dros hanner cant ohonom yn y cinio a phawb yn mynd oddi yno yn hapus gyda'r wledd a'r trefniadau gofalus.

Daeth torf ynghyd i glywed ein siaradwr gwadd, sef y Prifardd Aled Gwyn,  brynhawn Ddydd Mercher, Tachwedd 14. Siaradodd Aled ar y pwnc "Hiwmor" a wir roedd y neuadd, dan ei sang, yn chwerthin yn braf wrth wrando arno'n llefaru'i bentwr o straeon mwyaf doniol. Mae Aled yn gyfarwydd iawn ag ardal Pontarddulais ac wrth gwrs roedd Menna Gwyn ei ddiweddar wraig yn hanu o'r Bont ac yn adnabyddus fel cyflwynwraig ar y teledu a'r radio. Pregethwr wrth ei alwedigaeth, daeth Aled yn enwog iawn ar ol ennill Coron Eisteddfod Genedlaethol Cymru. Daeth nifer o ffrindiau'r gymdogath i'r cyfarfod hwn a diolchwn iddynt am eu cefnogaeth.

Eto eleni, roedd ein Ffair Nadolig yn llwyddiant enfawr gyda’i  stondinau amrywiol.  Bu nifer o aelodau yn paratoi a chreu nwyddau i’w gwerthu, gan gynnwys y plant gyda’u potiau pert. Yn wir, mae’n amheus a fyddai gan unrhyw ffair Nadolig drwy’r wlad stondin grefftau gwell na’n heiddo ni. Roedd y gwnïo, y cwiltio a’r gwau yn wledd i’r llygaid ac yn hynod drawiadol a mawr fu’r gwerthu ar y cynnyrch.  Diolch i bawb fu’n cynorthwyo ym mhob ffordd ac i’r sawl a ddaeth i wario! Codwyd dros £1300! Ar Nos Lun, Rhagfyr 10 dathlwyd y Nadolig gyda chinio yng Nghlwb Rygbi Pontarddulais.

	Newyddion


Cydymdeimlo

Fel eglwys, estynnwn ein cydymdeimlad dwysaf i aelodau sydd wedi colli perthnasau agos yn ystod y misoedd diwethaf:

· Mrs Non Jones –  ei chwaer yng nghyfraith, Mrs Megan Jones

· Mrs Sally Evans –  ei brawd, Mr Cliff Jones

· Mr Wilfred Williams – ei frawd, Mr David Williams, cyn-ddiacon yn yr Hope 

· Mrs Sioned Evans –  ei mamgu, Mrs Laura Hughes

· Mrs Iris Thomas – ei brawd, Mr Gerald Edwards, un o blant yr Hope

Rydym hefyd yn cydymdeimlo gyda theulu’r diweddar Barchedig Siôn Alun o Bontlliw. Cawsom bregeth rymus a heriol gan Siôn yn yr oedfa uno yng Nghapel Siloh yn 2003 wrth i ni gychwyn ar y daith o sefydlu un Eglwys Annibynnol yma yn y Bont. 
Fel eglwys ry’m ni’n cofio am y teuluoedd yma yn ein meddyliau a’n gweddiau. Boed i Dduw eu cynnal a’u cysuro yn eu galar a’u hiraeth.

Dymuniadau Gorau

Dymunwn yn dda i aelodau sy’n dioddef o afiechyd, sy’n gaeth i’w cartrefi neu sydd  mewn cartrefi preswyl neu gartrefi nyrsio. Rydym ni’n cofio’n arbennig am

· Mr Wilfred Williams yn Ysbyty Treforys

· Mrs Winnie Davies yng Nghartref Melbourne House, Cross Hands

· Mrs Blodwen Evans yng Nghartref yr Hollies, Pontarddulais

· Mrs Doreen Evans yng Nghartref Preswyl yn  Llundain.

· Mrs Anna Eynon yng Nghartref Llys y Tywysog, Pengelli

· Mr Jac Jones yng Nghartref Llys y Tywysog, Pengelli

· Mrs Gwen Lewis yng Nghartref Parc Wern, Rhydaman

· Mrs Mary Meredith yng Nghartref yr Hafan, Pontarddulais

· Mrs Nan Wardell yng Nghartref  Melbourne House, Cross Hands
Bydd nifer o’n haelodau sydd mewn cartrefi nyrsio  ynghyd ag aelodau sy’n gaeth i’w cartrefi yn derbyn rhodd fechan o’n Capel dros y Nadolig.
Octavio
Diolch unwaith eto am ymateb i’r apêl flynyddol am arian i noddi Octavio ym Mozambique. Y ni, fel Capel, sy’n gyfrifol am dalu am ei addysg, gofal iechyd a chymorth tuag i’w gymuned dderbyn hyfforddiant am dyfu a pharatoi bwyd.  

Gwasanaeth yn y Cartrefi

Yn ôl ein harfer bellach aeth nifer o aelodau o’r Capel fel grŵp i gynnal Gwasanaeth Nadolig yn Yr Hafan, Llys y Tywysog, Llysgwyn a’r Hollies. Fel Capel Cymraeg, gobeithiwn ein bod yn darparu ar gyfer y trigolion hynny sydd wedi arfer mynychu capeli Cymraeg a dweud eu pader a chanu emynau yn “iaith y nefoedd”. Mae rhai o’n haelodau ymysg y trigolion hyn. Dymunwyd Nadolig llawen iddynt oll.

Tir y Capel

Rydym yn ymwybodol bod rhai aelodau o'r cyhoedd yn torri ar draws tir y capel o Stryd San Teilo i Water Street (a vice versa) Bu mân achosion o ddifrod a fandaliaeth yn y gorffennol. Fel canlyniad, gosodwyd camerâu cylch cyfyng ar wal gefn y Neuadd, yn y gobaith y bydd hyn yn fodd i rwystro'r tresbasu yn y dyfodol.

Adefeilion Capel Siloh

Dros y flwyddyn ddiwethaf mae'r diaconiaid wedi gweithio'n galed i geisio datrys problem adfeilion capel Siloh gynt. Cysylltwyd â chynghorwyr lleol a sirol, swyddogion Cyngor Abertawe ynghyd ag aelodau'r Cynulliad. Rydym wedi pwysleisio ein pryder o ran diogelwch, anharddu'r amgylchedd a'r gymuned leol, ond yn fwy na dim y trallod a brofir gan aelodau Siloh gynt o weld yr adeilad yn ei gyflwr presennol. Mae'r ffeil gohebiaeth yn un trwchus, ond ymddengys nad oes unrhyw beth mwy y gall yr awdurdodau ei wneud i ddylanwadu ar y perchennog ar hyn o bryd.  Ond byddwn yn dal ati i geisio datrys y broblem.

Hen Adroddiadau Capel Hope
 Erbyn hyn rydym wedi llwyddo i gasglu amrediad o adroddiadau'r gorffennol, ond mae rhai 'ar goll'.  Mae'n debyg y cyhoeddwyd yr adroddiad cyntaf ym 1892, ond y rhai cyntaf sydd gennym ni yw 1911 a 1915. Ar ôl hynny mae gennym adroddiadau 1922 a 1923, a'r rhai rhwng 1926 a 1929. O 1930 tan eleni, mae gennym y cyfan ond am 1969, 1970 a 1992. Oes rhywun yn gallu helpu i lenwi'r bylchau os gwelwch yn dda?
	Trefn Gwasanaethau 


Rhagfyr  16

Gweinidog (9.45 y.b.)
Rhagfyr  23

9.45y.b. Oedfa Nadolig y Plant a’r Ieuenctid 
6.00y.h. Gwasanaeth Golau Cannwyll – Aelodau ifanc                              
Rhagfyr  25

9.00  Bore Nadolig – Oedfa Gymun Undebol  - Capel Hope-Siloh

Rhagfyr  30

Gweinidog  (9.45y.b.)
Ionawr  6

Gweinidog (Cymun) 9.45y.b.

Ionawr  13

I’w drefnu         

Ionawr  20

9.45 Gweinidog   2.30 Wythnos Weddi am Undod Gristnogol - Babell

Ionawr  27

Gweinidog (9.45)                                                              
Chwefror  3

Gweinidog (Cymun)  9.45
Chwefror 10

Parch. Vivian Jones (9.45)

Chwefror 17

Gweinidog  (9.45)
Chwefror 24

Gweinidog  (Cymun) 9.45

Mawrth 3

11.00 y.b. Gwasanaeth i ddathlu Gŵyl  Ddewi (Cawl i ddilyn yn y Festri)
Mawrth 10

Parch.Derwyn Morris Jones  (9.45)
Mawrth 17

Gweinidog (9.45)

Mawrth 24

(Sul y Blodau)   Gweinidog (9.45) 

Mawrth 29

(Y Groglith) 10.30 Oedfa Gymun Undebol yn y Trinity

Mawrth 31

(Y Pasg)  Gweinidog (Cymun)  9.45

Noson o Fawl – Bethesda (6.00)            
Noder - Y dosbarth Beiblaidd yn ailgychwyn - Dydd Mawrth 15ed o Ionawr

	Eglwysi Cymraeg Pontarddulais a’r Cylch 


Rhagfyr 25

Oedfa Gymun Undebol am 9.00 y.b. – Capel Hope-Siloh
Rhagfyr 30

Plygain  am 5.30 y.h. – Eglwys San Mihangel

Ionawr 20

Gwasanaeth Wythnos Weddi am Undod Gristnogol  - Capel Babell

Chwefror 7

Gwasanaeth am 7.00 o dan ofal Aelodau Hope-Siloh    - Capel Hope-Siloh

Chwefror 28

Dydd Gweddi Chwiorydd y Byd  am 7.00 – Capel y Tabernacl 
	Grantiau 


Mae'r gwaith adfer sylweddol ar rendro walydd allanol y festri fawr wedi ei gwblhau erbyn hyn. Rydym yn ddiolchgar iawn am y grantiau canlynol a ddyfarnwyd i ni ar gyfer y gwaith hwn:

· Ymddiriedolaeth Deddf y Degwm Cyngor Sir Abertawe - £1000

· Cynllun Grant Mannau Addoli Rhestredig - £2,436 (i'w gadarnhau)
Rydym yn dal i aros am ymateb gan CADW

Hoffem ddiolch  i Grŵp Prosiectau Rhaglen Datblygu Undeb yr Annibynwyr am  ddyfarnu grant o £500 i ni fel cymorth tuag at gyhoeddi Cwlwm.

	    Newyddion!

Eglwys y Santes Fair, Hwlffordd

Aeth llond bws ohonom o’r Capel ynghyd â rhai ffrindiau i glywed perfformiad cyntaf “The Nativity” gan Gôr Landsker yn Hwlffordd. Eric Jones gyfansoddodd y gerddoriaeth i eiriau gan y Parchedig Ddoctor David Maldwyn Owen. Gwerthfawrogwyd y gefnogaeth yn fawr gan Eric.  Roedd hi’n noson i’w chofio. Cyflwynwyd elw’r daith, sef £242, i gronfa’r organ. 

Diwrnod i’r Brenin
Ar ddiwrnod heulog a braf o Hydref teithiodd llond bws ohonom gan gynnwys plant ac ieuenctid i Lanelwedd.  Yr achlysur oedd gŵyl ‘Diwrnod i’r Brenin’, a drefnwyd ar y cyd gan Annibynwyr a Bedyddwyr Cymru, ac roedd yn brofiad gwefreiddiol i gael cyd-addoli gyda Christnogion o bob cwr o Gymru. Roedd dros 1,000 o bobl yn bresennol a chafwyd dwy oedfa fyrlymus, gyda Derek Rees ein gweithiwr ieuenctid yn arwain yr oedfa i gloi y diwrnod.  

Cynhaliwyd amryw o sesiynau gwahanol i bob oed yn ystod y dydd. Aeth y plant i’r gweithdy Ribidires o dan ofal Nigel Davies a Martyn Geraint, a’r ieuenctid i  ‘Maes I’  o dan ofal Aron Treharne, Gaynor Jenkins, Alun Tudur ac eraill.  Ar ddiwedd y diwrnod eu dedfryd oedd -  ”Awesome!”  Cynhaliwyd amryw o  sesiynau gwahanol i’r oedolion a phawb yn gytun ein bob yn wir wedi cael ‘Diwrnod i’r Brenin!’  

Yn rhifyn Tachwedd o ‘Dyma’r Undeb’ 
nodwyd argraffiadau dau o’n pobl ifainc. 
Dywedodd Lowri Jones: “Roeddwn wedi 
mwynhau mynychu ‘Diwrnod i’r Brenin’ oherwydd cwrddais a llawer o Gristnogion eraill”, a Rhys Tiplady: “Roedd yn werthfawr iawn i Gristion ifanc fel fi i ddod i  wybod mwy am Gristnogaeth mewn amgylchiadau hamddenol”. 
Y Banc Bwyd Lleol

Mae’n debyg bod 1 o bob 5 person ym Mhrydain yn byw o dan y ffin tlodi (poverty line).

Heddiw yn ein hardal ni, yma ym Mhontarddulais, ac ar draws Abertawe, mae teuluoedd sy’n ei chael hi’n anodd darparu bwyd i’r plant. Gall colli swydd, dioddef argyfwng neu afiechyd, neu’r budd-dal yn hwyr yn cyrraedd achosi cryn ofid.  Mae Ymddiriedolaeth Trussell yn rhwydwaith banc bwyd ar draws y Deyrnas Gyfunol sy’n estyn cymorth i bobl mewn creisis. Mae nifer o eglwysi/capeli’n cynorthwyo yn y gwaith. Doctoriaid a gweithwyr cymdeithasol sy’n penderfynu pwy ddylai gael bwyd o’r banc. Yn ddiweddar, roedd gwirfoddolwyr o fanc bwyd Abertawe  yn casglu bwyd gan siopwyr Tesco yn y Bont. Mae canolfan ganddynt yng Ngorseinon. Mae’n fwriad gennym fel eglwys geisio cynorthwyo’r fenter. Mae taflen yn y cyntedd a gwybodaeth bellach ar y wefan: www.swansea.foodbank.org.uk 

	Y Plant a’r Ieuenctid

Cymanfa

Cynhaliwyd Cymanfa Ganu o dan ofal y plant a’r ieuenctid fore Sul 7 Hydref. Wedi wythnosau o baratoi, cyflawnodd y plant eu gwaith yn raenus iawn. Allan Fewster oedd yn arwain a phlant yr Ysgol Sul oedd yn gyfrifol am gyflwyno’r emynau. Heb os, clywyd canu bendigedig ac roedd yr arlwy yn plesio pobl o bob oed!   

.

[image: image8.wmf]Y Clwb Ieuenctid

Yn dilyn gwersyll cyffrous yn y Bala yn ystod mis Gorffennaf, mae’r clwb yn dal i fynd o nerth i nerth. Erbyn hyn rydym yn cwrdd pob Nos Sul  a mae yna ymateb calonogol iawn i’r Astudiaethau Feiblaidd o dan arweiniad Derek, Tomos ac Alaw. Cawn gyfle i gymdeithasu, bwyta, chwarae gemau a dysgu mwy am Iesu. Uchafbwynt y tymor oedd y ddau 

barti Nadolig! 

Y Clwb Babanod

Mae’r Festri fach yn lle bywiog iawn ar fore Mercher yn atseinio o ganu plant a sgwrsio rhieni. Erbyn hyn, mae dros 20 plentyn bach ar y gofrestr. Yn ddiweddar  cafwyd ymweliad â “Funsters” yn Yr Hendy, Sioe Cyw S4C ym Mryntawe ac mae disgwyl ymlaen yn eiddgar at ymweliad Sïon Corn!
M.I.C. Menter Ieuenctid Cristnogol

Joio gyda Iesu

Mae’r prynhawn cyntaf yn Nachwedd bellach wedi ei sefydlu fel y dyddiad pan gynhelir yr oedfa ‘Joio gyda Iesu’.  Eleni, cynhaliwyd yr oedfa ym Methania, Tymbl gyda rhai cannoedd yn bresennol. Cafwyd oedfa gyfoes yn llawn bwrlwm a llawenydd gan gynnwys neges afaelgar gan y Parch. Alun Tudur.

Taith Stori’r Mis

Cawsom gyfle i groesawu Nigel Davies, swyddog datblygu M.I.C., fel rhan o daith ‘Stori’r Mis’ ac eleni ei thema oedd ‘Gwahoddiad’, gan ganolbwyntio ar ddameg y Wledd Briodas yn Efengyl Mathew. Cafwyd ymateb brwdfrydig i’w neges oedd wedi ei chyflwyno ar ddull pwynt pŵer a hefyd rhyfeddwyd ar y triciau hud!  

Bydd yr Ysgol Sul a'r Clwb Ieuenctid yn ailgychwyn - Dydd Sul 13eg o Ionawr.












PAGE  

